
Uunga siunnersuut: Takornariartitsinermik ingerlataqarneq aamma 

inuussutissarsiutigalugu ingerlatsinermi zonenut immikkoortiterineq il.il. pillugit 

Inatsisartut inatsisaata allanngortinneqarnera pillugu Inatsisartut inatsisaat 

(Qulequtaa allanngortitaq) 

(Nunanut Allanut, Inuutissarsiutinut Aatsitassanullu Naalakkersuisoq) 

 

Siullermeerneqarnera 

 

Siulittaasoq qujanaq.  

 

Kikkut nunatsinni ineriartorneq siuttuuffigissavaat? 

Kikkut nunatsinni inuussutissarsiornermi immikkoortortat, ingerlataqarfiit nutaat 

siuttuuffigissavaat?  

 

Uagullu inatsisartuusugut kikkut nunatsinni takornarialerinermi aqqutissiuunniarpagut? 

Taakku apeqqutit aallaavigalugit siunnersuummi sammisaq eqqartortariaqarparput. 

 

Kalaallit salliutinnissaat.  

Kalaallit pitsaanerusumik periarfissinneqarnissaat.  

Kalaallit namminersorlutik inuussutissarsiuteqarnerulernissaannut 

aqqutissiuunneqarnissaat. 

Tassa taakku Naleqqamiit siunnerfigaagut. 

 

Siunnersuut una qiviaannarlugu itinerusumillu atuanngikkaanni teknikkimut 

tunngasuinnaarpasippoq. 

Eqaallisaaneq. Allaffissornermut oqilisaaneq. Akuersissutinik sivitsuineq. 

 

Kisianni itinerusumik qiviassagutsigu annertunerusumik tunngavigisaa unaavoq:  

Kikkut nunatsinni takornarialerinermi inissilluassappat kikkullu naggataatigut naleqarneranik 

pissarsiaqassappat. 

Unneqqarilluta oqartariaqarpugut: Siunnersuut una teknikkimut tunngasuunngilaq. 

Politikkimut tunngasuuvoq. 

 

Apeqqutinik pingaarutilinnik immitsinnut aperisiariaqarpugut:  

Kikkut takornariartitsineq iluaqutigissavaat? 

Kikkut nunatsinni takornariartitsinermik aqutsissappat?  

 

Takornariartitsineq nunatsinni annertusiartorpoq. Takornarissat amerliartorput 

suliffeqarfiillu nutaat pilersinneqarlutik. Tamannami ajunngilaq. 

Kisianni aperisariaqarpugut: 

Kalaallit takornarialerinikkut ineriartorneq siuttuuffigivaat? Kalaallit piginnittuuppat? 

Imaluunniit kalaallit isiginnaartuuinnarpat? 

 

Takusiummi ilaa, inatsimmik allanngortiniarsarilerpugut. Suna siunertaralugu? Kalaallit 

takornarialerineq siuttuuffiginissaat siunertaralugu?  

 

Ajoraluartumik naamik. 

Avataanit qinnuteqartut nalimmassarfigalugit.  

Nunasisut nalimmassarfigalugit. Tassa tamanna siunertaralugu Naalakkersuisut inatsimmik 

allanngortiniarsarilerput. 

 

Nunatsinni Kalaallit isiginnaartuuginnartinneqassanngillat. 

 

Sineriatsinniit kalaaleqatitsinniit tusaannaavipparput qanoq unammillernartigisoq 

kalaaliulluni takornarialerisuulluni. 

Avataaneersut takornarialerisut kalaaleqatigut tatingaatsiarpaat. 

 

Siunnersuummi immikkut akuersissutit sivitsorneqarnissaat siunnersuutigineqarpoq. Tassa 

avataaniit qinnuteqartunut iluaqutissaq. Kalaallinut tunnganngilaq. 

 

Qaqugu kalaallinut piginnittuusussaanerit piviusunngussappat? Kalaallinut iluaqutaasussaq 

qaqugu piviusunngussava? 

 

Takusinnaavarpummi ullutsinni nunaqavissut, tassa Kalaallit, salliutinneqanngitsut. 

Taanna nunatsinni sutigut tamatigut aaqqitassaraarput. Aamma inuussutissarsiornikkut. 

Aamma takornarialerinermi. 

 

Nunatsinni Kalaaliulluni ajornakusoortigisoq. Nunatsinni erloqinarnerpaamik 

ilungersunarnerpaamilu inissisimasut taakkuupput Kalaallit. Tassuuna ajortoqavissoqarami. 

Kalaallit aqqutissiuunneqarnissaat pisariaqarluinnarpoq. 

 

Siunnersuut una takornarianik nalunaarsuineq pillugu periarfissiivoq. 

Takornarissat nalunaarsorneqassapput. Pisuttuartartut nalunaarsorneqassapput. Tamannalu 

aasiit allaffissornermik kinguneqassaaq. Allaffissorneq isertitaqarfigisussaanngisarput. 

Tamanna aamma akuerinngilarput. Tassa nunatsinni kukkuffigiuaannagarput – systemimik 

allaffissornermik akisuumik pilersinneq isertitaqarfiunngitsoq. 

Siunnersuummi tamakku nalunaarsorneqarnissaat siunnersuutigineqarpoq. 

 

Piujuaannartitsinerlu qivialaassagutsigu. Siunnersuummi pinngortitap illersorneqarnissaa 

isumannaallisaanerlu pitsaanerulernissaa ujartorneqarpoq. Tamanna 

akerlileruminaatsipparput. 

 

Unali qiviartariaqarparput. Piujuaannartitsineq – piujuartussamik ineriartorneq, tassa 

danskisut ”bæredygtighed, bæredygtig udvikling”. Pinngortitaq pillugu 

sammineqartuaannartoq. Kisianni kalaallit kultoorerporlu piujuaanartinissaat 

puigorneqartuaannangajattoq. 

 

Kalaallit aningaasatigut iluanaaruteqarnissaat. Piginnittooqataanissaat. Ineriartornermi 

salliutinneqarnissaat. 

Taakkunuku tunngaviusumik siunnerfigisassagut. 

 

Takornariartitsineq annertusiartorpoq. Aningaasallu nunatta avataanut ingerlaannarpata 

piujuaannartitsinerunngilaq. 

 

Naalakkersuisut eqaallisaaneq pisariaqartinneqartoq oqariartuutigivaat. 

Inuussutissarsiornermut pitsaanerusumik sinaakkuteqartariaqarpugut. Naleraq 

isumaqataavoq kisianni: 

 

Kikkut aallaavigalugit sinaakkusiineq? 

Ingerlatseqatigiiffiit? Aningaasaliisut? Imaluunniit inuiaat kalaallit? 

 

Inuiaat Kalaallit aallaavigineqassapput. Kalaallit aallaavigineqassapput.  

Kalaallit salliutinneqassapput. 

Kalaallit piginnittuussapput. Kalaallit ingerlatsisuussapput. 

 

Taakku piviusunngortissagutsigit immikkut akuersissutit killilersorneqartariaqarput. 

 

Takornariartitsinermi aningaasatigut iluanaarutit nunatsinniiginnarnissaat 

qulakkeerneqartariaqarpoq. 

 

Siunnersuut una allannguutinik imaqarpoq. Kisianni takutippaa ajornartorsiut annerpaaq 

tassaasoq Kalaallit suli aallaavigineqanngitsut. 

Qaqugu nunatsinni Kalaallit nammineq nunaminni salliunneqalissappat? 

Naleqqamiit akissutissaq ersarittoq: Massakkut. 

 

Kalaallit salliutinnissaannut piumasaqarnissamut sapiissuseqartariaqarpugut. 

Tamanna kinguaariinnut pisussaaffigaarput. 

 

Taamaammat siunnersuut una akuerisinnaanngilarput. 

Taamatut oqaaseqarlunga Naleqqamiit siunnersuut imm. 25 itigartinneqarnissaannut 

innersuussuteqarpugut. 

 

Qujanaq. 


